Nafarroako Parlamentuko Mahaiak, 2013ko maiatzaren 6an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas de Navarra parlamentu-taldeak aurkezturiko mozioa, zeinaren bidez Nafarroako Gobernua premiatzen baita Espainiako Gobernuari exijitu diezaion berehala geldiarazteko Aragoi eta Nafarroa arteko mugan frackingaren bidezko hidrokarburo ikerketa baimentzen duen Errege Dekretua.

2. Nafarroako Parlamentuko Aldizkari Ofizialean argitara dadin agintzea.

3. Mozioa Landa Garapeneko, Ingurumeneko eta Toki Administrazioko Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Socialistas de Navarra parlamentu-taldeko eledun Roberto Jiménez Allik, Legebiltzarreko Erregelamenduan ezarritakoaren babesean, ondoko mozioa aurkeztu du, kasuko Landa Garapeneko, Ingurumeneko eta Toki Administrazioko Batzordean premiaz eztabaidatu eta bozkatzeko.

Komunikabideen bitartez jakin dugu azken Ministroen Kontseiluan baimena eman dela, errege dekretu bidez, fracking izeneko prozeduraren bitartez gasa ateratzeko. Jakina da prozedura horrek alarma soziala piztu duela eta, gainera, Parlamentu honek mozio bat onetsi zuen, zeinaren bidez Foru Komunitatea frackingik gabeko lurralde deklaratzen baitzen, eta laster hori berretsiko duen lege bat eztabaidatu eta itxuraz onetsiko da. Bestalde, jakin dugu errege dekretu bidez baimena eman zaiola "Frontera Energy Corporation" enpresari "Aquiles" proiektua gauzatzeko, hidrokarburoak frackingaren bidez ikertze aldera Aragoi eta Nafarroa arteko mugan. Ikerketa horrek 100.000 biztanleri eraginen die, bai eta Bardea, Fustiñana, Ribaforada, Buñuel eta Cortesko lurrei ere. Hori guztia dela eta, erabaki proposamen hau aurkezten dugu, premiaz eztabaidatzeko: 

1. Nafarroako Parlamentuak Nafarroako Gobernua premiatzen du Espainiako Gobernuari exiji diezaion errege dekretu hori berehala geldiarazteko.

2. Nafarroako Parlamentuak Nafarroako Gobernua premiatzen du ez ditzan eman erauzketa-proiektua gauzatzeko baimenak.

3. Nafarroako Parlamentuak Nafarroako Gobernua premiatzen du aintzat har dezan Parlamentu honek hartutako erabakia eta frackingaren aurka ager dadin; halaber, Europako herrialde askok egin duten moduan, moratoria bat eska dezan, erauzketa-prozesuaren segurtasun falta dela-eta, eta "bere lurraldea" defenda dezan, are gehiago kontuan hartuta zona hori biosferaren erreserba eta nekazaritzarako eta ingurumenerako balio handiko eremua dela.

